
АННОТАЦИЯ
Мақолада домен номлари ва индивидуаллаштириш воситаларининг ўзаро ўхшаш ва фарқли 

жиҳатлари билан бирга, интернетнинг глобаллашуви ва электрон тижоратнинг кенг тарқалиб 
бораётганлиги сабабли домен номлари ва индивидуллаштириш воситалари ўртасидаги ўзаро 
муаммоли ҳолатлар сонининг кўпайиб бораётганлиги масалалари ёритиб берилади. Домен 
номларининг тижоратдаги аҳамияти бевосита низоли ҳолатларнинг ўзида кўрсатиб берилади. 
Шунингдек, мақолада Ўзбекистон Республикаси қонунчилиги бўйича домен номи сифатида 
рўйхатдан ўтказилмайдиган интеллектуал мулк объектлари санаб ўтилган ҳамда бу борада товар 
белгиси ёки хизмат кўрсатиш белгиси билан бир хил ёки адаштириб юбориш даражасида ўхшаш 
домен номларининг рўйхатдан ўтказилиши таъқиқланмаганлиги муаммо сифатида қаралади. 

Калит сўзлар: индивидуаллаштириш воситаси, домен номи, фирма номи, товар белгиси ёки 
хизмат кўрсатиш белгиси, ҳуқуқ бузилиши. 

индивидуализации из-за глобализации Интернета и распространения электронной коммерции. 
Коммерческое значение доменных имен напрямую отражается в самих конфликтных ситуациях. В 
статье также перечислены объекты интеллектуальной собственности, которые не зарегистрируются 
в качестве доменных имен в соответствии с законодательством Республики Узбекистан, и отсутствие 
запрета на регистрацию доменных имен, идентичных или сходных до степени смешения с товарным 
знаком или знаком обслуживания рассматривается как предмет обсуждения.

Ключевые слова: средство индивидуализации, доменное имя, фирменное наименование, 
товарный знак или знак обслуживания, правонарушение.

THE RELATIONSHIP BETWEEN DOMAIN NAMES AND OTHER FORMS OF 
INDIVIDUALIZATION AND ANALYSIS OF PROBLEMATIC SITUATIONS IN THEIR USE

ANNOTATION
The article highlights the similarities and differences between domain names and individualization tools, 

as well as the growing number of problems between domain names and individualization tools due to the 
globalization of the Internet and the proliferation of e-commerce. The commercial significance of domain 
names is directly reflected in the conflict situations themselves. The article also lists the objects of intellectual 
property that are not registered as domain names under the legislation of the Republic of Uzbekistan and not 
prohibition of the registration of domain names that are identical or confusingly similar to a trademark or 
service mark is brought up as a matter of discussion.

Keywords: individualization tool, domain name, company name, trademark or service mark, infringement.
                                                                                                                                                                        

Интернетнинг глобаллашуви ва тижоратлашуви билан домен номлари бизнес идентификатори 
сифатида янги аҳамият касб этди, энди улар фақат маълум компютерларнинг жойлашув ўрнини 
белгиловчи восита сифатида ишлатилмайди. Улар реклама роликлари, эълонлар тахталари, 
журналлар рекламалари ва ҳатто автобусларнинг ён ойналарини эгаллаб олиш орқали “реал 
макон”да ўз ўринларини топмоқда. Шундай қилиб, улар энди “ҳақиқий макон”да мавжуд бўлган 
товар белгилари каби индивидуаллаштириш воситалари билан курашга киришмоқдалар. 

Янги ахборот технологиялари асрида компаниялар глобал бозорда ўз эгаллаб турган ўринларини 
мустаҳкамлаш ва бизнес имиджларини яратиш учун Интернетдан кенг фойдаланмоқдалар. Домен 
номини рўйхатдан ўтказиш доимо ўзгариб турувчи маълумотларга асосланган жамиятда зарурий 
қадамлардан бирига айланиб улгурган. Шундан келиб чиқиб айтиш мумкинки, мутахассислар 
олдида домен номининг замонавий савдо –электрон тижоратдаги аҳамиятини, унинг ўзига хос 
функциясини, қонун билан белгиланган ҳимоя шартлари ва чегараларини чуқур таҳлил қилишга 
эҳтиёж сезилмоқда.

Домен номига бериладиган таърифлар бир-биридан катта фарқ қилмайди. Умумий олганда, 
интернет инфратузилмасининг муҳим таркибий қисми саналувчи Домен номлари тизими (DNS) 
Интернет-хост номини, яъни домен номини ҳар бир аниқ домен номи учун интернет протокол (IP) 
манзилини ташкил этувчи ноёб рақамлар қаторига айлантирадиган таржима тизимидир. Телефон 
рақамига ўхшаб IP-манзил ҳам интернет тизимидаги уловчи ва мувофиқлаштирувчи сигналларни 
талаб қилади. Оддий, аммо мураккаб DNS тизими - кунига 20 миллиардгача манзил таржимаси ёки 
“қидириш” сўровларини кўриб чиқади [1].

Бутунжаҳон интеллектуал мулк ташкилоти томонидан домен номларига берилган таърифга 
кўра, домен номлари – бу ҳарф ёки рақамлар бирикмаси, браузерда терилиб, керакли сайтга ўтиш 
имконини берувчи манзил ҳамда интернет манзилларнинг инсонлар учун қулай шаклларидир ва 
улар, одатда, веб саҳифаларни топишда фойдаланилади [2]. Бошқача айтганда, домен номлари эслаб 
қолиш қийин бўлган IP манзилни ўз ичига олувчи рақамлар қаторини белгилаш учун зарур. Масалан, 

“iprhelpdesk.eu” домени Европа Интеллектуал мулк ҳуқуқлари ташкилоти маслаҳат бўлими веб 
саҳифаси http://www.iprhelpdesk.eu.ни жойлаштириш учун хизмат қилади. Бундан ташқари, домен 
номлари интернетда фирма номлари ёки товар белгиларини ҳам идентификация қилиш мақсадида 
ишлатилади. Айнан шу жиҳати домен номлари ва фирма номлари ёхуд товар белгилари ва хизмат 
кўрсатиш белгиларидан фойдаланишда юзага келадиган муаммоли ҳолатларга ҳам сабаб бўлмоқда. 

Бу ўринда ўринли бир савол туғилади: миллионлаб одамлар рўйхатдан ўтган ва ҳар куни 
миллиардлаб долларлик электрон тижорат амалга ошириладиган глобал Интернетнинг асосий 
навигация воситаси ҳисобланувчи веб-сайтларнинг домен номлари товар белгилари, патент ва 
муаллифлик ҳуқуқлари билан бир қаторда интеллектуал мулк объекти ҳисобланмайдими? Домен 
номлари ва интеллектуал мулкнинг бошқа турлари ўртасида аниқ фарқлар мавжуд бўлса-да, бу 
фарқлар домен номларининг аҳамиятини камайтирмайди, аксинча, уларни интеллектуал мулкнинг 
бошқа шакллари каби аҳамиятини оширади. 

Домен номлари интеллектуал мулкнинг бошқа шакллари каби номоддий бойлик саналса-да, улар 
ўртасидаги кескин фарқлардан бири шундаки, домен номлари интеллектуал мулк ҳимояси учун 
масъул идорада рўйхатдан ўтгандан кўра тижорат шартномаси асосида яратилади. Домен номидан 
фойдаланиш ҳуқуқи   - бу домен фойдаланувчиси, рўйхатга олувчи (ёки домен номи «сотувчиси»), 
юқори даражадаги домен регистри (маълумотлар базаси менежери - домен номлари тизимининг 
(DNS) хавфсизлиги, барқарорлиги ва ўзаро ишлаши учун ишониб топширилган нотижорат ташкилот 
бўлган (ICANN) Интернет-корпорация) ўртасида тузилган шартномавий ҳуқуқдан келиб чиқади. 
Шундай қилиб, домен номи, интеллектуал мулк объектига қонуний муҳофаза олганга қараганда, 
уяли алоқа оператори учун телефон рақамини олишга ўхшашроқдир. Домен номларини рўйхатга 
олиш ва ундан фойдаланиш бўйича бир қатор мураккаб шартномалар мавжуд бўлса-да, амалда 
домен номини рўйхатдан ўтказиш актлари оддий - бошқа интеллектуал мулк шаклларига қараганда 
анча содда. Домен фойдаланувчиси ёки «рўйхатдан ўтувчиси» домен номини олиш учун кўп йиллик 
текширувдан ўтиши ёки «фойдаланганлик бўйича далилларини» тақдим этишининг ҳожати йўқ. 
Рўйхатдан ўтиш учун тўловни тўлаш ва рўйхатдан ўтказувчидан фойдаланиш шартларига риоя 
қилиш учун келишув талаб қилинади. Домен номини олишнинг нисбатан қулайлиги ва тезлиги 
шундан далолат берадики, кўплаб домен номлари арзон нархда сотиб олинади ва бу рўйхатдан 
ўтказувчи учун дарҳол қимматли ашёга айланади [3].

Домен номларини рўйхатдан ўтказиш индивидуаллаштириш воситалари ёки патент ҳуқуқи 
объектларида бўлгани каби талабнома топшириш санаси устуворлиги асосида амалга оширилади, бу 
дегани, бошқа шахс томонидан рўйхатдан ўтказилмаган домен номи уни номига рўйхатдан ўтказишни 
сўраган ҳар қандай шахс томонидан сотиб олиниши мумкин. Улардан фарқли равишда, домен 
номлари ҳудудийлик тамойилига эга эмас, балки, улар жаҳон ахборот тармоғида идентификациялаш 
учун хизмат қиладиган ноёб номлар саналади. Бир товар белгиси ёки хизмат кўрсатиш белгиси, 
агар у давлатлар ўртасидаги халқаро шартномалар асосида ёки халқаро даражада муҳофаза олмаган 
бўлса, бошқа давлат ҳудудида ёки, агар бошқа синфдаги товарлар ёки хизматларни белгилаш учун 
мўлжалланган бўлса, айни шу давлат ҳудудида ҳам ҳуқуқий муҳофаза олаверади. Шу билан дунё 
бўйича фақат битта регистраторга тегишли бўладиган домен номларидан фарқ қилади. 

Ушбу фарқларга қўшимча равишда, домен номлари рўйхатдан ўтказувчига йиллик рўйхатга 
олиш бадалини тўлаб турган тақдирда муддатсиз сақланиб туради. Интеллектуал мулк объектлари 
муҳофазаси маълум даврда амал қилади, жумладан, патентлар билан муҳофазаланадиган ихтиролар 
фақат йигирма йил ичида (бир нечта истиснолардан ташқари) ҳуқуқий ҳимоя қилинади, кейин 
ихтиро жамоат мулки ҳисобланади. Муаллифлик ҳуқуқи ҳимояси объект жамоат мулкига 
айланишидан олдин эллик йил давом этади. Товар белгиларининг муддати тугамаслиги мумкин, 
аммо кўп давлатлар қонунчилигига кўра, товар белгиси ёки хизмат кўрсатиш белгиси маълум вақт 
давомида фойдаланилмаса, муддатидан олдин бекор қилиниши мумкин. Aгар рўйхатдан ўтиш 
шартлари бузилмаган бўлса ва тўлов амалга оширилиб турилса, доменлар абадий сақланиб қолади, 
бу қимматли тижорат активларига тўғридан-тўғри хизмат кўрсатиш дастурини яратади.

Ушбу сезиларли фарқларга қарамай, аслида интеллектуал мулк шакллари ва домен номлари 
ўртасида фарқларга қараганда кўпроқ ўхшашликлар мавжуд.

Биринчидан, товар белгилари, муаллифлик ҳуқуқи объектлари, патентлар ва домен номлари 
уларни рўйхатдан ўтказган эгасига ушбу активдан фойдаланиш, шунингдек, уни тасарруф этиш, 
бузилишлардан ҳимоя қилиш ҳуқуқини беради. Тижорий муваффақиятга эришган сари, ушбу 
активларнинг қиймати ҳам ошиб боради. 

Иккинчидан, уларнинг ҳар бири ҳам товар характеридадир, яъни уларнинг ҳар бирини сотиб 
олиш, сотиш ёки лицензиялаш мумкин, бу уларнинг қийматини оширади, чунки улар ҳар бир 
активни топширишдан фойда кўрадиган харидор ва сотувчилар учун бозор яратади.

Интернет ҳар қандай бизнесни ривожлантириш учун тобора муҳим воситага айланар экан, бевосита 
индивидуаллаштириш воситаларига бўлган ҳуқуқлар эгалари учун потенциал таҳдидларнинг сони 
ортиб борди. Тасаввур қилинг, сиз супермаркет ёки озиқ-овқат ва кундалик эҳтиёж буюмлари савдоси 
билан шуғулланувчи дўкондан маълум товар белгиси остидаги маҳсулотни, масалан, «Cаndy gold» 
номи остидаги кондитерлик маҳсулотларини харид қилмоқдасиз, аммо товар ўровидаги маҳсулот 
ишлаб чиқарувчиси ҳақидаги ёки бошқа турдаги маълумотлардан қониқмай у ҳақида батафсил 
маълумотни, энг аввало, интернетдан излашга тушасиз ҳамда сизнинг интуициянгиз, биринчи 
навбатда, маҳсулот номи билан бир хил бўлган домен номи остидаги сайтни автоматик теришга ёки 
Googleда савдо маркаси қидирувида чиққан у билан айнан ўхшаш номдаги сайтга киришга ундайди 
(бизнинг ҳолатимизда candygold.uz/com). Ҳеч кимга сир эмаски, кўплаб Интернет фойдаланувчилари 
учун домен номларини тахмин қилиш одатий ҳолдир. Фахроддун ва Мухаммад Багер Агмашҳади 
ҳамда Ҳода Коржази томонидан ҳаммуаллифликда ёзилган “Домен номларида товар белгиларига 
бўлган ҳуқуқларнинг бузилиши:.IR мамлакат коди домен номлари истиқболлари” номли мақолада 
истеъмолчиларнинг харид жараёнида бренд номларига жуда қарамлиги, домен номи сифатида 
бошқа бренд билан боғлиқ бўлган товар белгисидан фойдаланганда уларнинг алданиши, энг камида 
чалғитилиши эҳтимоли жуда юқори бўлиши алоҳида таъкидланади[4]. Шу сабабли ҳам товарнинг 
индивидуаллаштириш воситаси орқали тахмин қилинадиган домен номлари қимматли корпоратив 
активларга айланди. Худди шундай ҳолат давлат аҳамиятидаги ёки бошқа ташкилотлар номлари 
билан ҳам кузатилади. Уларнинг веб сайтлари домен номлари, одатда, ташкилотнинг давлат тилидаги 
ёки бошқа тиллардаги қисқартмаларидан олинади. Aммо, масаланинг энг қизиқ томони, яъни фирма 
номи ёхуд товар белгиси ё хизмат кўрсатиш белгисини ўз ичига олган домен номи бошқа домен 
номи маъмури- ушбу индивидуаллаштириш воситасига умуман алоқаси бўлмаган шахсга тегишли 
бўлиб чиқадиган ҳолатлар ҳам мавжудлигидадир.

Ва аксинча, ўз домен номларини рўйхатдан ўтказган домен номи маъмурларининг ҳаммаси ҳам ўз 
веб саҳифалари номини товар белгиси ёхуд хизмат кўрсатиш белгиси сифатида рўйхатдан ўтказишга 
ошиқишмайди. Маълумотларга кўра, фақатгина 1 фоиз веб-сайт эгалари ўз домен номларини товар 
белгиси сифатида рўйхатдан ўтказадилар [5].  Сайтларнинг бундай паст даражадаги хавфсизлиги 
кўплаб қонунбузарликлар, хусусан, доменларнинг номларини озгина ўзгартирган ҳолда улардан 
ноқонуний фойдаланилишига олиб келади.

Жаҳон тажрибасида ўрганилган кўпгина ҳолатлар ўзларининг савдо маркалари ва патент 
портфелларини ишлаб чиққан, аммо домен номлари портфелига инвестиция киритмаётган шахслар 
ва компаниялар домен номларининг аҳамиятини нотўғри баҳолаган ҳолда қўшимча хатарни ўз 
зиммаларига олишлари ёки ўзларининг портфел қийматларини капиталлаштирмаганликларидан 
далолат [6]. Зеро, домен номи компаниялар онлайн мавжудлигининг асосидир ва бир нечта домен 
номларига эга бўлиш фойдаланувчи трафигини бошқариш, қидирув тизимининг кўринишини 
ошириш ва қимматбаҳо брендни ҳимоя қилиш учун муҳимдир. 

Сан-Франсиско ҳуқуқ мактаби университети профессори Ж.Томас МакКарти кўпгина компаниялар 
маълумот ва маҳсулотларни Интернетга жойлаштиришга интилишлари билан, Интернет домен 
номлари бўйича тўқнашувлар одатий ҳолга айланиб бораётганлигини, ушбу тўқнашувлар қонун 
ва Интернет ҳамжамиятига жалб қилинган акцияларга мос келадиган янги тартиб ва ҳуқуқий 
қоидаларни ишлаб чиқишни талаб қилаётганлигини таъкидлаб ўтади [7].

Бу ерда товар белгиси ёки фирма номи эгаларининг Интернетда ҳуқуқларининг бузилишининг 
икки асосий шакли мавжуд:

• Домен номи рўйхатдан ўтган товар белгиси ёки хизмат кўрсатиш белгиси билан бир хил ёки 
адаштириб юбориш даражасида ўхшаш бўлиши. 

• Домен номи рўйхатдан ўтган фирма номи билан бир хил ёки адаштириб юбориш даражасида 
ўхшаш бўлиши. 

Ўзбекистон Республикаси Алоқа, ахборотлаштириш ва телекоммуникация технологиялари Давлат 
қўмитасининг 2014 йил 30 декабрдаги 94мҳ-сонли ««УЗ» доменидаги домен номларини рўйхатдан 
ўтказиш ва улардан фойдаланиш тартиби тўғрисидаги низомга ўзгартириш ва қўшимчалар киритиш 
ҳақида»ги қарори [8] 75-банди 2-қисмига асосан, Ўзбекистон Республикасида бошқа шахс номига 
рўйхатдан ўтказилган ёки рўйхатдан ўтказиш сўраб талабнома берилган, шунингдек Ўзбекистон 

Республикасининг халқаро шартномаларига мувофиқ рўйхатдан ўтказилмай ҳам муҳофаза 
қилинадиган ёки анча илгарироқ устуворликка эга бўлган домен номлари, товар келиб чиққан жой 
номи бўлган домен номлари, фирма номлари (муҳофаза қилинмайдиган қисм сифатида киритилган 
ҳоллар бундан мустасно) билан адаштириб юбориш даражасида бир хил ёки уларга айнан ўхшаш 
бўлган домен номини рўйхатдан ўтказиш таъқиқланади. Бундан келиб чиқадики, фирма номлари 
билан адаштириб юбориш даражасида бир хил ёки уларга айнан ўхшаш бўлган домен номлари 
рўйхатдан ўтказилмайди.

Товар белгиси ёки хизмат кўрсатиш белгиси билан бир хил ёки адаштириб юбориш даражасида 
ўхшаш домен номларининг тақдири еса очиқ қолмоқда. Товар белгиси ёки хизмат кўрсатиш белгиси 
эгаларининг Интернетдаги ҳуқуқларининг бузилиши 2 асосий кўринишда бўлади: 

1. Учинчи шахслар томонидан товар белгиси ёки хизмат кўрсатиш белгиси номи билан 
адаштириб юбориш даражасида ўхшаш бўлган, сайтларда реклама қилинаётган маҳсулот ва 
хизматлар харидорда асл маҳсулот ёки хизмат ҳақида чалғитувчи фикр уйғотувчи домен номлари 
(бунда сайт эгаси контрафакт маҳсулотларнинг онлайн савдоси ёки рекламаси билан шуғулланишни 
мақсад қилган бўлади.);

2. Учинчи шахслар томонидан товар белгиси ёки хизмат кўрсатиш белгиси номи билан 
айнан бир хил бўлган домен номларини рўйхатдан ўтказиш, бошқача айтганда - киберсквоттинг, 
яъни учинчи шахс ҳуқуқларини бузган ҳолда фойда ёки бошқа турдаги афзалликларга эга бўлиш 
ҳисобланади. 

Электрон тижорат, электрон янгиликлар, электрон реклама, электрон ўйинлар ва электрон 
нарсаларнинг барчаси ушбу асрда компаниянинг Интернетдаги мавжудлигини бошқаришда жуда 
муҳимдир ва домен номи портфели бизнесни илгари суриш ва қўллаб-қувватлаш, шунингдек, унинг 
онлайн идентификациясини ҳимоя қилиш учун энг кучли интеллектуал мулк объекти бўлмоғи 
даркор.

